
Formáli 

Þessi ritgerð er lokaverkefni við viðskiptafræðideild Háskóla Íslands og er metin til 12 

ECTS eininga. Markmið ritgerðarinnar er annars vegar að kynna helstu þætti er varða 

ISO 14001 staðalinn og hins vegar að fá innsýn í ferlið við innleiðingu á honum í fyrirtæki 

sem starfar á vettvangi notaðra bílavarahluta. Leitað verður svara við því hvaða kosti og 

galla staðallinn hefur í för með sér og hvort sé þess virði að taka hann upp. Einnig verður 

fjallað um ISO 9001 staðalinn ásamt þeirri sameiginlegu hugmyndafræði sem liggur að 

baki þessum tveimur stöðlum.  

Leiðbeinandi við verkefnið var Eðvald Möller, aðjúnkt við viðskiptafræðideild og vil ég 

þakka honum kærlega fyrir þá leiðsögn og hvatningu sem hann hefur veitt mér við vinnu 

þessa verkefnis sem og í námi við deildina.  

Þetta verkefni hefði ekki orðið að veruleika nema fyrir aðkomu Aðalheiðar Jacobsen, 

framkvæmdastjóra Netparta ehf. og fær hún bestu þakkir fyrir sitt framlag til 

verkefnisins og áhuga á því.  

Útdráttur 

Með aukinni meðvitund um þau áhrif sem fyrirtæki hafa á umhverfi sitt ásamt hertari 

löggjöf og breyttu viðhorfi almennings til umhverfismála, hafa fyrirtæki í auknum mæli 

endurskoðað starfsemi sína og breytt henni í þágu umhverfissjónarmiða. ISO (Alþjóðlega 

staðlaráðið) 14001 staðalinn á rætur sínar að rekja til breyttrar heimssýnar í 

umhverfismálum og gerir innleiðing hans fyrirtækjum kleift að að byggja upp og reka 

umhverfisstjórnunarkerfi til að ná fram betri árangri í umhverfismálum sínum. Staðallinn 

er gefinn út af ISO en sjálfstæðir aðilar sjá um vottun. 

Alþjóðlegar rannsóknir hafa sýnt fram á að fyrirtæki fara frekar út í innleiðingu á 

staðlinum til þess að vera leiðandi í umhverfismálum en til þess að ná fjárhagslegum 

ávinningi. Jafnframt sýna niðurstöður kannana að þátttaka og stuðningur innri og ytri 

hagsmunaaðila skipti höfuðmáli við innleiðingarferlið. Ýmsir hjallar virðast þó vera á 

veginum og hafa mörg fyrirtæki sem hefja innleiðingu ekki lokið við að öðlast formlega 

vottun. 

Eigindleg könnun á innleiðingu ISO 14001 hjá fyrirtækinu Netpörtum ehf. leiddi í ljós 

að þar er almenn ánægja með staðalinn og innleiðing hans hefur stuðlað að aukinni 

skilvirkni í rekstri. Þá telja stjórnendur að hann geti hjálpað fyrirtækinu að vera leiðandi 

á sviði umhverfismála á þeim vettvangi sem fyrirtækið starfar. Í ljós kom að helstu 

ókostir sem fylgdu innleiðingunni voru að það er fremur dýrt að öðlast vottun auk þess 

sem það tekur talsverðan tíma stjórnenda og krefst mikillar skjölunar.  

1 Inngangur 

Í nútímaþjóðfélagi er það sívaxandi krafa að aðilar samfélagsins beri virðingu fyrir 

umhverfi sínu og annarra en þetta á jafnt við fyrirtæki og einstaklinga. Með aukinni 

þekkingu á áhrifum okkar á umhverfið hafa bæði stjórnvöld og samfélagið í heild í 

auknum mæli gert þá kröfu að aðilar athafi sig þannig að þeir hafi sem minnst skaðleg 

áhrif á umhverfið. Hertari löggjöf á sviði umhverfismála víða um heim hefur leitt til þess 

að stjórnendur eru almennt meðvitaðri um umhverfisáhrif og fyrirtæki hafa á síðustu 

árum reynt að breyta starfsemi sinni í þágu umhverfisins. Þrátt fyrir þetta eru 

stjórnendur ekki alltaf meðvitaðir um þann ávinning sem þeir geta skapað fyrirtækjum 

sínum með því að reka þau á umhverfisvænan hátt. Þeir eru oftar en ekki aðeins að 

fylgja lögum og reglum (Gadenne, Kennedy, & McKeiver, 2008).  

Samhliða þessari þróun hefur vakning orðið um gæðamál og nýtingu ferla hjá 

fyrirtækjum til þess að bæta afrakstur framleiðslu og ná fram aukinni hagkvæmni í 

rekstri. Þetta hefur aukið áhuga stjórnenda fyrirtækja á því að skoða innleiðingu á 

alþjóðlegum stöðlum sem taka á þessum atriðum og fá fyrir það vottun. Jafnframt 

virðast neytendur í auknum mæli sýna fyrirtækjum sem huga að umhverfismálum meiri 

áhuga en það gæti hjálpað þeim fyrirtækjum sem vilja haga rekstri sínum á 

umhverfisvænan hátt og á sama tíma gert þeim kleift að vera forvirk og leiðandi á þessu 

sviði (Delmas, 2001).  

Þessi ritgerð skiptist annars vegar í fræðilegan hluta og hins vegar í eigindlega 

athugun sem felur í sér vettvangskönnun byggða á viðtali. Meginviðfangsefni fræðilega 

hlutans er að kynna lesendur fyrir ISO 14001 staðlinum og snýr umfjöllunin mest að 

honum. Þar sem margt er mjög líkt með tveimur stöðlum, ISO 14001 og ISO 9001, verða 

stuttlega tekin saman helstu atriði ISO 9001 og kynntur samanburður á stöðlunum 

tveimur. Fyrsti kafli fræðilega hlutans kynnir lesandann fyrir umhverfisstjórnunarkerfum 

og sögu þeirra, þá verða alþjóðlegir staðlar kynntir ásamt stuttri umfjöllun um ISO 9001. 

Næstu kaflar fjalla enn ítarlegar um ISO 14001 staðalinn og það ferli sem hann er 

byggður á en þar að auki er samantekt á helstu niðurstöðum alþjóðlegra kannana um 

kosti og galla innleiðingar á honum. 

 Eigindlegi hlutinn byggir á viðtali sem tekið var við framkvæmdastjóra Netparta ehf. 

og fjallar hann um hvernig gengið hefur við innleiðingu á staðlinum, hvaða kosti ferlið 

hefur haft í för með sér og hvaða hindranir hafa orðið á veginum. Sú 

rannsóknarspurning sem leitast var við að svara í verkefninu er:  

Hefur það borgað sig, fyrir fyrirtæki af þeirri stærðargráðu sem Netpartar ehf. er, 

að innleiða ISO 14001 staðalinn? 

2 Umhverfistjórnun og staðlar 

2.1 Umhverfisstjórnunarkerfi 

Umhverfisstjórnunarkerfi eða Environmental Management Systems (EMS) eru notuð til 

þess að takast á við þau áhrif á umhverfið sem starfsemi fyrirtækja hefur í för með sér. 

Þau eiga rætur sínar að rekja til 7. áratugar síðustu aldar í Bandaríkjunum þegar auknar 

kröfur, strangari löggjöf og meiri eftirfylgni með henni höfðu þau áhrif að fyrirtæki fóru 

gefa því gaum hvernig þau gætu hagað starfsemi sinni með lágmarks afleiðingum fyrir 

umhverfið (Steger, 2000). Fyrirtæki í Evrópu voru á sama tíma farin að huga að þessu og 

voru stjórnendur þar þegar meðvitaðri en kollegar þeirra vestanhafs um umhverfismál 

og litu á það sem viðskiptatækifæri að gera vel í umhverfismálum frekar en hindrun. Á 

umhverfisráðstefnunni í Rio de Janeiro í Brasilíu, árið 1992, var grunnurinn lagður að 

nýrri heimssýn í umhverfismálum og hlutverk fyrirtækja í þeirri sýn var gert skýrara. Upp 

frá ráðstefnunni hóf Alþjóðlega staðlaráðið (ISO) að þróa staðal í umhverfisstjórnun og 

var hann tilbúinn árið 1995 en gefinn út árið 1996. Þetta var staðallinn ISO 14001:1996 

(Rondinelli & Vastag, 2000).  

Markmið umhverfisstjórnunnar er að hafa tök á umhverfislegum þáttum í stjórnun og 

framleiðslu fyrirtækja, með sjálfbæra þróun að stöðugum umbótum sem endamarkmið. 

Fyrirtæki taka upp umhverfisstjórnunarkerfi til þess að haga starfsemi sinni eftir lögum 

og reglum, til þess að minnka umhverfistengdan kostnað, í áhættustýringu, í þjálfun 

starfsmanna, til þess að koma á fót mælikvörðum vegna umhverfisáhrifa og til þess að 

bæta almennt starfsemi sína í þágu umhverfisins (Vilborg Hansen, e.d.). 

Þegar umhverfisstjórnunarkerfi eru tekin upp í fyrirtækjum þarf í fyrsta lagi samstaða 

að vera um slíkt og undirbúningur þarf að vera góður. Fyrirtæki þurfa að ákveða til hvers 

þau ætla að skuldbinda sig og hanna stefnu (e. policy) sem tekur mið af þeim 

skuldbindingum. Þá þarf að velja aðila sem ber ábyrgð á verkefninu og samþættingu 

þess við starfsemi skipulagsheildarinnar. Greina þarf hvernig starfsemi fyrirtækisins 

hefur áhrif á umhverfið og hvaða raunverulega og mögulega þætti sem gætu komið til í 

framtíðinni, það hefur áhrif á. Einnig þarf að koma auga á lagalegar og aðrar skyldur sem 

eiga við reksturinn. Þegar fyrirtækið hefur lokið við þessa þætti er hægt að setja niður 

markmið til að bæta árangur, áætlanir og leiðir til þess að ná þeim markmiðum. Á 

vegferðinni skal fylgjast með og mæla árangurinn, stjórnin skal fara yfir kerfið og leita að 



 

11 

endurbótum eftir hvern hringferil til þess að ná fram stöðugum umbótum 

(environmentalmanagementsystem.com.au, 2015). 

Í grein sinni frá árinu 2000, „Environmental management systems: empirical evidence 

and further perspectives“, tekur Steger saman helstu niðurstöður vettvangsrannsókna á 

kostum og göllum þess að að taka upp umhverfisstjórnunarkerfi. Þar kemur fram að 

niðurstöður gefi til kynna að notkun á slíkum kerfum leiði af sér skilvirkari 

skipulagsheildir og betra upplýsingaflæði innan þeirra. Einnig kemur fram að fyrirtæki 

sem taka upp umhverfisstjórnunarkerfi fari frekar að lögum og komi frekar auga á þann 

sameiginlega ábata umhverfisins og þeirra sjálfra sem verður til við innleiðingu slíkra 

kerfa.  

Þrátt fyrir að umhverfisstjórnunarkerfi hafi bætt margt er snýr að umhverfisstefnu er 

ennþá deilt um það meðal rannsakenda og sérfræðinga hvort að raunverulegum árangri 

hafi verið náð í umhverfismálum, til dæmis minnkun losunar gróðurhúsalofttegunda og 

eiturefna (Testa o.fl., 2014). 

Tveir staðlar fyrir umhverfisstjórnunarkerfi hafa komið fram á síðustu árum en þeir 

gera fyrirtækjum kleift að fá vottun fyrir innleiðingu og notkun á þeim. Annars vegar er 

það evrópski EMAS staðalinn og hins vegar ISO 14001. Margt er líkt með þeim tveimur 

og snúa þeir báðir að því meta, skjalfesta og bæta árangur fyrirtækja í umhverfismálum. 

EMAS (The Eco-Management and Audit Scheme Standard) staðallinn er víðtækari á 

sumum sviðum og byggir á lagalegum grunni Evrópusambandsins á meðan ISO er án 

lagalegs grunns. Þá geta aðeins meðlimir Evrópusambandsins og/eða EES tekið upp 

EMAS en hver sem er getur tekið upp ISO staðalinn (European Commission, 2008). Mikið 

er þá lagt upp úr mælingum á helstu atriðum er snerta umhverfismál hjá fyrirtækjum 

sem taka upp EMAS staðalinn og geta þau borið niðurstöður sínar saman við sett 

markmið og árangur annarra fyrirtækja. Þetta geta til að mynda verið mælingar á 

raforkunotkun á ári, losun koldíoxíðs og fleira. Líkt og ISO staðallinn gerir hann ekki 

neinar kröfur um ákveðnar niðurstöður, heldur einungis um stöðugar umbætur 

(Hřebíček & Pekárková, 2008). 

2.2 Almenn umfjöllun um ISO staðla 

ISO staðlar eru samheiti yfir þá staðla sem ISO (International Organisation for 

Standardization – Alþjóðlegu staðlasamtökin) semja og gefa út. Samtökin voru stofnuð 

árið 1947 og hafa síðan þá gefið út meira en 20.500 alþjóðastaðla sem taka á nánast 

öllum þáttum er lúta að tækni og viðskiptum. Í höfuðstöðvum ISO í Genf, í Sviss, starfa 

nú 150 manns og eiga 162 þjóðir fulltrúa í samtökunum, þar á meðal Ísland. 

Tækninefndir staðlasamtakanna sjá venjulega um að semja staðlana, oftast í samráði og 

samstarfi við alþjóðlegar stofnanir, til dæmis ríkisstofnanir. Helsta viðfangsefni 

tækninefndanna er að sjá um undirbúning alþjóðastaðla og þegar þær hafa lokið vinnu 

við staðal er honum dreift til meðlima ISO til atkvæðagreiðslu. Staðall er ekki 

opinberlega gefinn út nema að minnsta kosti 75% þeirra meðlima sem greiða atkvæði 

samþykki staðalinn (ISO, e.d.-b). 

Alþjóðlegir staðlar gegna mikilvægu hlutverki í samþættingu á tæknilegum atriðum er 

snerta vörur og þjónustu og gera þannig fyrirtækjum og stofnunum kleift að starfa 

saman á skilvirkari hátt. Með stöðlum geta hindranir vegna alþjóðlegra viðskipta og 

samstarfs verið takmarkaðar og með viðameiri notkun þeirra hjá sem flestum aðilum 

halda staðlasamtökin því fram að hægt sé að ná fram tæknilegum, hagrænum og 

félagslegum umbótum (ISO, e.d.-a).  

Staðlasamtökin hafa sett fram nokkra almenna kosti þess að að innleiða staðla hjá 

fyrirtækjum. Þeir kostir sem taldir eru upp í kynningarefni þeirra eru: 

 Sparnaður – vegna aukinnar skilvirkni í rekstri. 

 Meiri ánægja viðskiptavina – vegna meiri gæða afurða, vöru eða þjónustu. 

 Tækifæri til inngangs inn á nýja markaði – vegna minni viðskiptahindrana. 

 Aukin markaðshlutdeild – vegna samkeppnisforskots og aukinnar framleiðni. 

 Kostir fyrir umhverfið – vegna minni neikvæðra áhrifa á umhverfið út frá 
starfsemi fyrirtækja (ISO, e.d.-a). 

2.2.1 Staðlaráð Íslands 

Staðlaráð Íslands er vettvangur fyrir hagsmunaðila til þess að vinna að stöðlum og 

notkun þeirra á Íslandi. Ráðið starfar samkvæmt íslenskum lögum um staðla (Lög um 

staðla og Staðlaráð Íslands; nr. 36 2003). Ráðið hefur það að leiðarljósi að stuðla að 

auknum vexti og nýsköpun í íslensku atvinnulífi, ásamt því að bæta starfsskilyrði og 

stuðla að aukinni vernd neytenda. Staðlaráð Íslands er hluti af mörgum alþjóðlegum 

staðlasamtökum á borð við ISO og er einnig þátttakandi í norrænu staðlasamstarfi 

(INSTA). Ráðið bæði þýðir og selur íslenska staðla ásamt því að selja óþýdda staðla beint 

frá erlendum staðlastofnunum. Fyrirtæki og stofnanir sem hafa í hyggju að innleiða 

staðal eða staðla geta þá sótt námskeið og fengið upplýsingar og ráðgjöf hjá ráðinu 

(Staðlaráð Íslands, 2015-a). 

2.3 ISO 9001 staðallinn og gæðastjórnun 

Þar sem margt er líkt með ISO 9001 og ISO 14001 stöðlunum er mikilvægt að fara yfir 

helstu atriði ISO 9001 og gæðastjórnun. Gæðamál innan fyrirtækja og gæðavitund 

starfsmanna hafa á síðustu árum fengið aukna athygli og eru almennt talin ein af helstu 

stoðum farsæls reksturs. Gæðakerfum er komið á innan fyrirtækja til þess að finna út 

þarfir viðskiptavina og hvernig fyrirtækið getur mætt þeim. Gæðakerfi eru einnig 

ákveðin fyrirtækjamenning sem mótar viðmót og viðhorf starfsmanna á þann hátt að 

allir reyna eftir fremsta megni að stuðla að ánægju viðskiptavina.  

 

Mynd 1 Grunnuppbygging gæða- og umhverfisstjórnunarkerfa 

Gæðakerfi eins og því er lýst í ISO 9001 á um margt líkt með því 

umhverfisstjórnunarkerfi sem fjallað er um í ISO 14001 og liggur sama meginhugsun að 

baki. Um er að ræða ákveðið hringrásarferli þar sem leitað er stöðugra umbóta (sjá 

mynd 1). Helstu kröfur ISO 9001 eru tvær. Annars vegar skal fyrirtæki geta sýnt fram á 

að það geti boðið upp á vörur og þjónustu sem mæta kröfum viðskiptavina og hins vegar 

skal fyrirtæki leitast við að auka ánægju viðskiptavina með réttri notkun á 

gæðastjórnunarkerfi, meðal annars með því að bæta ferla og athuga eftirfylgni við lög 

og aðrar kröfur (Gylfi Einarsson, 2000)(ISO, 2015). 

ISO 9001 leggur áherslu á ánægju viðskiptavinar og skal fyrirtækið stöðugt leitast við 

að bæta gæði vara sinna og þjónustu til þess að uppfylla væntingar og kröfur 

viðskiptavina. Í upphafi er sett stefna fyrir fyrirtækið, ásamt helstu markmiðum og 

áætlunum um hvernig skal ná þeim. Því næst fer áætlun í framkvæmd, árangur er 

mældur og athugað er hvernig tókst til. Samkvæmt þeim athugunum er þá ný 

aðgerðaráætlun mótuð fyrir næsta hringferli þar sem sá lærdómur sem dreginn var af 

síðasta ferli er notaður til að gera þann næsta enn betri. Þannig stýrir gæðakerfið 

fyrirtækjum inn á veg stöðugra endurbóta (BSI Group, 2011).  

ISO telur upp nokkra kosti þess að taka staðalinn upp en meðal annars geta fyrirtæki; 

náð aukinni skilvirkni í rekstri, séð fram á fjárhagslegan ávinning, mætt lögum og reglum 

og greint ýmsa áhættuþætti er tengjast rekstrinum (ISO, 2015). Hins vegar hefur 

staðallinn einnig verið gagnrýndur fyrir að vera að vera dýr í innleiðingu, að innleiðingin 

taki mikinn tíma stjórnenda og að skjölunin sem henni fylgi sé íþyngjandi (Quality 

Magazine, 2003).  

2.4 ISO 14001 staðallinn 

Þessari umfjöllun er ætlað að vera samantekt á helstu atriðum ISO 14001:2004 

staðalsins og byggir hún á íslenskri þýðingu hans sem gefin var út af Staðlaráði Íslands 

og tók gildi þann 15. júní árið 2005. 

Mörg fyrirtæki hafa beitt umhverfislegri rýni eða úttektum til þess að meta áhrif 

starfsemi sinnar á umhverfið. Slík rýni eða úttekt gagnast þó ekki ein og sér ef ekkert 

viðmið er fyrir hendi. Til þess að koma til móts við þetta og setja fram skýrari ramma um 

stjórnun umhverfismála var ISO 14001 staðallinn saminn. Hann kom upphafalega út árið 

1996 en í þessum texta verður miðað við aðra útgáfu hans, ISO 14001:2004, þar sem 

fyrirtækið sem um ræðir í þessari ritgerð notast við þá útgáfu. Staðallinn var saminn af 

tækninefndinni ISO/TC 207, sem kallast Environmental Management og er undirnefnd 

SC 1, Environmental Management Systems. Útgáfan frá árinu 2004 var endurbætt frá 

þeirri fyrri með það að leiðarljósi að gera hana gleggri ásamt því að bæta inn tilvísunum í 

ISO 9001 þar sem margt fylgist að í þeim stöðlum og byggir innleiðing og notkun þeirra á 

keimlíkri aðferðarfræði (ISO, 2005).  

Staðlinum er ekki ætlað að auka tæknilegar hindranir eða hafa áhrif á lagalegar 

skyldur fyrirtækja (ISO, 2005). Helsta viðfangsefni staðalsins er að tilgreina kröfur um 

hvernig umhverfisstjórnunarkerfi skal byggt upp og notað, ásamt því að veita tilsögn um 

hvernig fyrirtæki getur þróað stefnu og sett markmið út frá lagalegum ramma, 

starfssviði og upplýsingum um þýðingarmikla umhverfisþætti, en það eru þeir þættir í 

rekstri fyrirtækis sem hafa ótvíræð áhrif á umhverfið. Staðallinn á að henta til notkunar í 

fyrirtækjum af öllum stærðum og gerðum og samkvæmt höfundum hans á að vera hægt 

að beita honum með aðlögun að mismunandi menningarlegum, landfræðilegum og 

félagslegum aðstæðum. Sú aðferðarfræði sem notuð er í staðlinum kallast PDCA eða 

„Plan – Do – Check – Act“ sem útleggst á íslensku í þýðingu Staðlaráðsins sem 

skipuleggja – gera – gáta – aðhafast (ISO, 2005). Vegna þess hve veigamikil þessi 

aðferðarfræði er í beitingu staðalsins verður nú sérstök umfjöllun um hana.  

2.4.1 PDCA hringurinn 

Upphaf PDCA hringsins má rekja til Dr. Edwards Demings í Japan árið 1950 er hann vann 

að umbótum í efnahagslífi Japana eftir seinni heimsstyrjöldina. Grunnurinn að 

hugmyndafræðinni var þó settur fram af Walter Shewhart og er hringurinn stundum 

kenndur við hann. Deming er af mörgum talinn einn þeirra sem gerðu Japan að þeim 

tæknirisa sem landið er í dag og til dæmis eru stærstu gæðaverðlaun sem veitt eru í 

Japan nefnd eftir honum (Singh, 2013). 

Hringurinn kennir fyrirtækjum að skipuleggja aðgerð, framkvæma hana, athuga 

hvernig framkvæmdin var í samræmi við skipulagningu og hvernig bregðast eigi við með 

tilliti til þess sem var lært af framkvæmdinni. Hann byggist upp af fjórum skrefum sem 

endurtaka sig eftir hverja umferð og er því talað um hringrás í aðferðarfræðinni, sjá 

mynd 2 (Johnson, 2002).  

Mynd 2 PDCA Hringurinn í einfaldri mynd 

Skipuleggja (e. plan) felur í sér að setja stefnu og skilgreina þau markmið og ferli sem 

nauðsynleg eru til þess að ná þeirri útkomu sem stefnt er að. Mikilvægt er að setja fram 

mælanleg markmið þar sem tilgreint er hvað eigi að gera, hvenær því skuli lokið, hvar 

það fari fram og hver eigi að sjá um það. Á þessu stigi skal einnig ákveða hvernig standa 

skuli að gagnsöfnun. 

Gera (e. do) felur í sér sjálfa innleiðinguna og framkvæmd þeirra ferla sem skipulagðir 

voru. Hér hefst hin eiginlega gagnasöfnun. 

Gáta (e. check) Á þessu stigi eru ferli vöktuð og mæld í samræmi við stefnu og 

markmið. Leita skal að frávikum í innleiðingu með tilliti til upphaflegra ferla sem 

skilgreindir voru í fyrsta skrefi ásamt því að vakta eða gáta framkvæmdina sjálfa og skrá 

hvernig hún hefur tekist.  

Aðhafast (e. act) felur í sér að grípa til aðgerða og ráðstafana til þess að bæta 

frammistöðu. Ef gátun leiðir í ljós að skipulagning hafi tekist skal framkvæmd verða hinn 

nýi grunnur sem unnið verður eftir í framtíðinni. Ef aftur á móti gátun leiðir ekki í ljós að 

skipulagning hafi tekist verður framkvæmdin ekki notuð aftur óbreytt. Hér skal þá 

ákvarða hvernig næstu hringrás skuli vera háttað og hugmyndir að nýjum markmiðum 

lagðar fram (NHS, 2013).  

 

 

 

Mynd 3 Umhverfisstjórnunarkerfi ISO 14001:2004, byggt á PDCA hringnum. 

Mynd 3 sýnir hvernig hringurinn er birtur í staðlinum sjálfum. Hér er 

grunnuppbygging hans löguð að umhverfisstjórnun. Í staðlinum er lögð sérstök áhersla á 

að velgengni kerfisins byggist á skuldbindingu starfsfólks af öllum stigum 

skipulagsheildarinnar en einkum þó yfirstjórnar. Eins og myndin sýnir er lögð áhersla á 

stöðugar umbætur og kröfur staðalsins verða ekki uppfylltar nema fyrirtæki geti sýnt 

fram á slíkt hátterni í athöfnum sínum. Hér er vert að taka fram að hringurinn, eins og 

hann er settur fram á mynd 3, er hið eiginlega umhverfisstjórnunarkerfi og það sem 

kemur fram í textanum hér að aftan á allar rætur sínar að rekja til þessarar einföldu 

hringrásar (ISO, 2005).  

2.4.1.1 Stöðugar umbætur 

Eins og áður hefur verið rætt byggir aðferðarfræði þessi á stöðugri hringrás og er 

umbótum því aldrei lokið. Ferlið skal alltaf endurtaka sig en það gerir fyrirtækinu kleift 

að standa sig sífellt betur og betur (Singh, 2013). Fyrirtæki eru breytileg (e. dynamic) 

kerfi, en það þýðir að ekkert stendur í stað, heldur taka þau alltaf einhverjum 

breytingum. Stundum eru þær breytingar í takt við fyrirframákveðnar leiðir, en stundum 

eru þær óvæntar og fyrirvaralausar. Þessu má að einhverju leyti líkja við 

mannslíkamann. Öll eldumst við og tekur líkami okkar breytingum samfara því, einnig 

getum við skyndilega orðið veik um lengri eða skemmri tíma. Það sem fyrirtæki hafa 

hins vegar fram yfir líkama okkar er að þau eru óendanleg sem slík. Ekkert kemur þannig 

í veg fyrir það að þau geti orðið stöðugt betri og er það undir stjórnendum þeirra og 

starfsmönnum komið hvort nýtt séu þau tækifæri sem bjóðast til þess að ná fram 

stöðugum endurbótum (Gylfi Einarsson, 2000). 

2.4.2 Umfang staðalsins 

Staðalinn tilgreinir ákveðnar kröfur um umhverfisstjórnunarkerfi sem gerir fyrirtæki 

kleift að þróa og innleiða stefnu og markmið í umhverfismálum út frá lagalegum kröfum 

og öðrum kröfum sem það undirgengst. Umhverfisstjórnunarkerfið, sem byggir á PDCA 

hringnum, inniheldur alla þætti sem snúa að skipulagningu, framkvæmd, gátun og þeim 

aðgerðum sem nauðsynlegt er að fara í til þess að bæta árangur í umhverfismálum. 

Hann gildir þá einvörðungu um þá umhverfisþætti er fyrirtækið getur sjálft haft áhrif á. 

Mjög mikilvægt atriði sem tekið er fram í staðlinum og kemur mögulega einhverjum á 

óvart er að í honum eru ekki settar fram neinir ákveðnir mælikvarðar á frammistöðu í 

umhverfismálum. Það er fyrirtækisins að setja þá. Staðlinum má beita í hverju því 

fyrirtæki sem; vill innleiða umhverfisstjórnunarkerfi, fá fullvissu um að starfsemi þess sé 

í samræmi við umhverfisstefnu þess eða vill sýna fram á samræmi við staðalinn (ISO, 

2005).  

2.4.3 Kröfur staðalsins 

Kröfur staðalsins lúta allar að umhverfisstjórnunarkerfinu og hvernig því er beitt. 

Yfirstjórn skal fyrst skilgreina stefnu í umhverfismálum og sjá til þess að það 

umhverfisstjórnunarkerfi sem er innleitt sé í samræmi við kröfur, lagalegar og aðrar. Þá 

skal fyrirtæki skuldbinda sig til stöðugra umbóta í umhverfismálum og 

mengunarvörnum. Stefnan skal skjalfest og gerð almenningi og starfsmönnum 

aðgengileg (ISO, 2005).  

Verklagsreglur sem lúta að umhverfisþáttum skulu vera samdar, þær innleiddar og 

þeim viðhaldið, en þær segja til um hvernig framkvæmd ákveðins verks skuli háttað. Til 

þess að semja góðar verklagsreglur þarf fyrirtækið sjálft að bera kennsl á alla þá 

umhverfisþætti sem tengjast starfsemi þess. Dæmi um slíka þætti væri stöðuvatn í 

nálægð við efnaverksmiðju, en þá eru umhverfisþættir allt það sem kemur frá 

fyrirtækinu og hefur áhrif á vatnið. Mikilvægt er að gera grein fyrir og kanna alla 

áhættuþætti sem snerta starfsemina og búa til viðbragðsáætlanir sem nýttar verða ef 

eitthvað fer úrskeiðis. Þetta gætu til að mynda verið viðbrögð við olíuleka í jarðveg. Þær 

verklagsreglur sem fyrirtækið setur fram skulu allar fara eftir lögum og öðrum kröfum 

(ISO, 2005).  

Fyrirtækið sjálft setur öll sín markmið í umhverfismálum, til dæmis hvort það ætli að 

auka endurvinnslu, minnka sóun eða losa minna af skaðlegum efnum út í andrúmsloftið 

svo eitthvað sé nefnt. Markmið skulu vera mælanleg, raunhæf og vera í samræmi við 

stefnu fyrirtækisins og stöðugar umbætur. Þá skulu áætlanir gerðar til þess að ná 

markmiðum. Þær eiga að innihalda ábyrgðarskiptingu og leiðir að markmiðum, svo hægt 

sé að ná þeim. Fyrirtæki þarf þá að tryggja að allar auðlindir til að ná settum 

markmiðum séu fyrir hendi. Yfirstjórn skal að auki tilnefna einn fulltrúa sem hefur þá 

ábyrgð að rétt sé staðið að innleiðingu umhverfisstjórnunarkerfis í samræmi við 

staðalinn (ISO, 2005). 

Í staðlinum er lögð áhersla á að þjálfun, hæfni og vitund mannauðs fyrirtækisins sé í 

samræmi við stefnu þess og að vilji starfsmanna til þátttöku í ferlinu sé fyrir hendi. 

Starfsmenn skulu vera hæfir á grundvelli menntunar, reynslu og þjálfunar til að taka þátt 

í innleiðingu umhverfisstjórnunarkerfis. Fyrirtæki þarf sjálft að bera kennsl á þörf fyrir 

frekari þjálfun starfsmanna og skal það tryggja meðvitund allra starfsmanna um 

markmið og stefnu þess í umhverfismálum. Þessa kröfu væri ef til vill hægt uppfylla með 

því að halda námskeið fyrir starfsmenn. Í staðlinum er einnig tekið fram sérstaklega að 

fyrirtæki skuli bæði ákvarða og skjalfesta hvernig samskipti milli mismunandi stjórnstiga 

skulu fara fram sem og hvernig samskiptum við aðila utan fyrirtækis sem hafa hagsmuni 

af starfsemi þess verði háttað (ISO, 2005).  

Ítarleg útlistun er á því hvernig staðið skuli að allri skjalasöfnun innan fyrirtækis. Þær 

reglur eru mjög yfirgripsmiklar og gera ráð fyrir ítarlegri skjölun á öllum stigum 

umhverfisstjórnunarkerfisins. Það er þó út fyrir markmið og efnistök þessarar ritgerðar 

að lista skjalasöfnunarreglur upp í smáatriðum.  

Gátun er sá þáttur sem gerir fyrirtækinu kleift að sjá hvernig til hefur tekist að vinna 

með markmið og athuga hvort raunverulegur árangur hefur náðst. Verklagsreglur skulu 

settar fram um hvernig þessi gátun skuli eiga sér stað út frá mikilvægum 

umhverfisþáttum, það er að segja þeim þáttum í rekstri sem hafa mikil áhrif á 

umhverfið. Meðfram athugun á árangri skal fyrirtækið jafnan tryggja að starfsemi sé 

ennþá í samræmi við lagalegar og aðrar kröfur er það starfar eftir (ISO, 2005).  

Fyrirtæki skal setja fram verklagsreglur um forvarnir í tengslum við starfsemi þess. Til 

að mynda gætu þetta verið reglur um hvernig ganga skuli frá hættulegum efnum til að 

koma í veg fyrir mengun. Þá skal bera kennsl á frábrigði í starfseminni og þau metin með 

tilliti til þess hvort sérstök ástæða sé til þess að efla forvarnir í tengslum við atriði er 

snerta þau frábrigði. Frábrigði eru þær uppákomur sem ekki teljast reglulegar í 

daglegum rekstri fyrirtækisins og geta skapað hættu (ISO, 2005).  

Í staðlinum er tekið fram hvernig innri úttekt á að vera framkvæmd, hvernig 

starfsmenn fyrirtækisins og stjórn kanna með ákveðnu millibili árangur innleiðingar 

umhverfisstjórnunarkerfisins. Innri úttektir ná bæði yfir athuganir á eftirfylgni við þær 

verklagsreglur sem fyrirtækið hefur innleitt sem og almennar athuganir á því hvernig 

fyrirtækinu hefur tekist að ná þeim markmiðum sem það hefur sett sér. Krafa er gerð til 

æðstu stjórnenda um að rýna umhverfisstjórnunarkerfið reglulega. Það skal gert til að 

tryggja að það henti áfram og sé fullnægjandi og í virkri notkun innan 

skipulagsheildarinnar. Í rýninni á að felast greining á tækifærum til umbóta og 

þarfagreining á nauðsynlegum breytingum á kerfinu (ISO, 2005). 

2.4.4 Samanburður á ISO 14001 og ISO 9001 

Í þessum kafla verður fjallað um helstu atriði sem eru sameiginleg með þessum tveimur 

stöðlum sem og þau atriði sem eru mismunandi. Umfjöllunin byggir á 2004 útg. ISO 

14001 og 2008 útg. ISO 9001. 

Tafla 1 Samanburður á ISO 14001 og ISO 9001  

Í grunninn byggja staðlarnir á sömu hugmyndafræði, PDCA hringnum og stöðugum 

endurbótum, það er að segja að leitast alltaf við að bæta frammistöðu, hvort sem það er 

tengt umhverfis- eða gæðamálum. Almennar kröfur og markmið sem fyrirtæki setja sér 

skulu lögð fram og stefna mótuð og skjalfest. Í 14001 staðlinum snúa þessi markmið og 

stefna að umhverfinu en að gæðum í 9001 staðlinum. ISO 14001 staðallinn gerir þá 

sérstaklega kröfu um að fyrirtæki greini alla þá umhverfisþætti er snerta reksturinn og 

þær lagalegu kröfur sem snúa að honum. Þeir leggja báðir áherslu á þjálfun og vitund 

starfsfólks, viðamikla skjölun, valdskiptingu og hvernig ábyrgðarhlutverkum innan 

fyrirtækisins eigi að vera útdeilt. Þá er einnig um margt mjög líkt með þeim köflum sem 

taka á eftirfylgni, innri úttekt og rýni æðstu stjórnenda. ISO 14001 gerir kröfu um að 

gera grein fyrir frávikum og hvernig skuli staðið að forvörnum, en það er ekki fjallað um 

þau atriði í ISO 9001. ISO 9001 staðalinn inniheldur sérstakan kafla sem snýr að 

framleiðslu á vörum og þjónustu og hvernig sú framleiðsla skuli samræmast þeim 

gæðakröfum sem fyrirtækið setur (ISO, 2008). 

Fyrirtæki geta samhæft þessa staðla að sínum rekstri og líkindi milli þeirra gera það 

einfaldara en ella að bæta öðrum ofan á hinn. Saman mynda þeir ákveðinn grunn sem 

gerir fyrirtækjum kleift að ná skýrari sýn á markmið og leiðir að þeim. Sama hvort 

fyrirtæki hefur þegar innleitt ISO 14001 eða ISO 9001 er hægt að bæta þeim atriðum við 



 

22 

sem upp á vantar á fremur auðveldan hátt þar sem margir kaflar staðlanna taka á sömu 

atriðum og sama grunnhugsun liggur að baki þeim báðum (Beechner & Koch, 1997). 

2.4.5 Ný 2015 útgáfa ISO 14001 staðalsins 

Í september 2015 gaf Alþjóðlega staðlaráðið út nýja útgáfu ISO 14001 staðalsins. 

Samkvæmt ISO tekur nýja útgáfan mið af helstu stefnubreytingum og nýjum straumum í 

umhverfismálum sem orðið hafa um allan heim á síðustu árum. Þar ber einna helst að 

nefna að vitundarvakning hefur orðið í fyrirtækjum um að taka þurfi tillit til bæði innri 

og ytri þátta til að meta áhrif starfseminnar á umhverfið, til dæmis loftslagsáhrif. Að auki 

hafa orðið endurbætur á staðlinum sem taka á; aukinni eftirfylgni við áætlanir, aukinni 

áherslu á forystu, skuldbindingu stjórnenda og skilvirkari samskiptum svo eitthvað sé 

nefnt. Þá hefur margt verið samræmt enn frekar með ISO 9001 staðlinum sem gerir 

fyrirtækjum sem hafa innleitt annan hvorn þeirra enn auðveldara fyrir að bæta hinum 

við (Staðlaráð Íslands, 2015-b) (Clare Naden & ISO, 2015). 

2.4.6 Vottun 

Vottun á réttri innleiðingu og notkun staðals er ekki í höndum Alþjóðlega staðlaráðsins 

(ISO). Flest þau fyrirtæki er innleiða ISO staðal hafa það að leiðarljósi að öðlast vottun 

enda getur þá fyrirtæki auglýst það út á við. Mikilvægt er að standa rétt að vali 

vottunaraðila og kanna réttmæti hans. Vottun er unnin af einkaaðilum og stendur 

British Standards Institution (BSI) á Íslandi að vottun ISO 14001 hér heima, sem og 

annarra staðla, til dæmis ISO 9001 (BSI America, e.d.;BSI á Íslandi, e.d.). 

 

2.5 Kostir og gallar við innleiðingu á ISO 14001 staðlinum 

Nokkrar fræðigreinar hafa tekið saman kosti, galla og hvata við innleiðingu ISO 14001. Í 

þessari efnisgrein verða dregnar saman helstu niðurstöður þeirra. Í stórri alþjóðlegri 

könnun kom fram að helsti hvati fyrirtækja þegar þau leggja upp með að innleiða 

staðalinn, sé ekki tengdur væntingum um fjárhagslegan ábata heldur til þess að vera 

leiðandi í umhverfismálum á sínu sviði (Summers Raines, 2002). Sama könnun sýndi að 

fyrirtæki sjá venjulega sparnað í rekstri eftir innleiðingu. Þá kemur fram í greininni 

„Deciding on ISO 14001: Economics, Institutions, and Context“ eftir Bansal og Bogner, 

sem kom út árið 2002, að mörg fyrirtæki sem hefja innleiðingu fresta því að fá vottun 

eða sleppa henni jafnvel. Helstu ástæður sem þar voru nefndar voru of mikill kostnaður 

og of mikil röskun á starfsemi fyrirtækjanna (Bansal & Bogner, 2002). Einnig hefur komið 

fram í rannsóknum að til þess að innleiðing staðalsins skili árangri sé mikilvægt að huga 

að og styðja við þátttöku ytri hagsmunaaðila, það er að segja viðskiptavini, stjórnvöld, 

birgjar og aðra sem eiga hagsmuni að gæta gagnvart skipulagsheildinni (Delmas, 2001). 

Þá hefur verið athugað að ef fylgni við ISO 14001 verður hluti af daglegum rekstri 

fyrirtækisins þá mun innleiðing leiða til betri árangurs á sviði umhverfismála (Link & 

Naveh, 2006).  

3 Innleiðing ISO 14001:2004 hjá Netpörtum ehf. 

3.1 Aðferðarfræði athugunar 

Við framkvæmd athugunarinnar var notast við eigindlega rannsóknaraðferð. Í þessum 

undirkafla verður gerð grein fyrir helstu einkennum slíkra aðferða og þær bornar saman 

við megindlegar aðferðir. 

Eigindlegum aðferðum er einna helst beitt þegar verið er skoða afmarkað 

viðfangsefni. Markmiðið er þá frekar að fara dýpra á þröngu sviði heldur en grunnt á 

breiðu sviði. Helsta einkenni eigindlegra aðferða er að þær reyna að ná fram viðhorfum, 

upplifunum og skoðunum út frá sjónarhóli viðmælenda. Þannig verður rannsakandi að 

geta sett sig í spor þess sem hann ræðir við til þess að fá sem besta sýn á viðfangsefnið. 

Viðtöl eru sett upp á þann veg að rannsakandi reynir að hvetja til óhindraðrar og 

frjálsrar frásagnar og reynir að hafa sem minnst áhrif á viðmælanda, það er að segja 

hann leyfir honum að ráða stefnu viðtalsins að einhverju leyti (Bogdan & Taylor, 1990) 

(Edwards & Holland, 2013).  

Megindlegum aðferðum er frekar beitt þegar markmiðið er að fá fram tölulegar 

upplýsingar og svara slíkar rannsóknir spurningum eins og „hve mikið?“ eða „hversu 

oft?“, meðan að eigindlegar rannsóknir leita svara við spurningum eins og „af hverju?“ 

(Sigríður Halldórsdóttir, 2013).  

Helstu rannsóknaraðferðir eigindlegra rannsókna eru viðtöl og ferlisrannsóknir. Með 

þeim er frekar leitast eftir því að sýna fram á réttmæti niðurstaðna heldur en að geta 

alhæft niðurstöður yfir á aðra einstaklinga eða hópa (Yin, 1989). 

3.2 Undirbúningur, framkvæmd og takmarkanir athugunar 

Í þessari athugun var notast við hálfopið viðtal þar sem viðtalsrammi sem saminn 

fyrirfram var af höfundi var notaður. Viðtalinu var leyft að flæða óhindrað áfram en ef 

tækifæri bauðst til að spyrja frekar út í ákveðið atriði eða hluti sem ekki voru fyrir í 

viðtalsrammanum var það gert. Viðtalsramminn var saminn með hugmyndir höfundar 

um viðfangsefnið og fræðin í huga. Þær hugmyndir byggðu á heimildalestri og kynningu 

á fyrirtækinu sem um ræðir. Viðtalið var tekið þann 10. janúar 2016 og rætt var við 

Aðalheiði Jacobsen, sem gegnir stöðu framkvæmdastjóra og er annar af tveimur 

stjórnarmeðlimum Netparta ehf. Viðtalið var tekið upp og fékk höfundur góðfúslegt leyfi 

fyrir bæði upptöku sem og nafnbirtingu í ritgerðinni sjálfri.  

Helstu takmarkanir eigindlegrar athugunar eins og þessarar er að niðurstöður hafa 

lítið sem ekkert alhæfingargildi. Markmiðið er heldur ekki að geta alhæft niðurstöður 

yfir á önnur fyrirtæki heldur frekar að fá innsýn í hvernig svona smáu fyrirtækið hefur 

tekist til að takast á við verkefnið. 

3.3 Saga Netparta ehf. og starfsemi fyrirtækisins 

Upphaf Netparta ehf. má rekja til ársins 1986. Þá tóku Aðalheiður Jacobsen og 

eiginmaður hennar eftir því að glufa væri á markaðnum til að setja varahlutasölu í bíla á 

annað stig en þá þekktist. Á þeim tíma hefði flokkun varahluta, geymsla og utanumhald 

getað verið með betri hætti hjá þeim fyrirtækjum sem þá störfuðu á þessu sviði. Hjónin 

stofnuðu í kjölfarið fyrirtæki sem hét Varahlutaþjónustan og var markmiðið frá upphafi 

að hafa bílavarahlutasölu með betra móti en keppinautar. Helsti samkeppnisaðilinn á 

þessum tíma, að hennar sögn, var Vaka. Fyrirtækið ráku Aðalheiður og eignmaður 

hennar í nokkur ár eða fram að árinu 1991 þegar þau seldu það.  

Það var svo árið 2009, eftir að fjármálakreppan hafði skollið á að þau tóku eftir því að 

eftirspurn eftir notuðum varahlutum jókst aftur hér á landi. Þetta kom meðal annars til 

vegna þess að bílafloti landsmanna var farinn að eldast og mjög dýrt var að kaupa 

varahluti erlendis frá vegna óhagstæðs gengis gjaldmiðla. Landinn þurfti því í auknum 

mæli að leita inn á við að varahlutum í bíla. Þau hjónin stofnuðu þá fyrirtækið Netpartar 

ehf.  

Starfstöðvar fyrirtækisins eru við heimili þeirra, að Byggðarhorni 38, 801 Selfossi, rétt 

fyrir utan bæjarmörkin. Fyrirtækið kaupir bíla sem orðið hafa fyrir tjóni af 

tryggingafélögum hér á landi, aðallega Sjóvá og TM. Starfsmenn fyrirtækisins taka þá 

ákvörðun um hvaða bíla skuli kaupa með tilliti til seljanleika varahluta og aldurs, en 

fyrirtækið kaupir ekki bíla sem eru eldri en 10 ára gamlir. Þegar starfsmenn taka við 

bílunum eru þeir varahlutir teknir út sem hafa seljanleika og restin er sett í endurvinnslu 

til þriðja aðila. Þá er hver varahlutur skráður í birgðakerfi og hægt að fletta honum upp 

þar. Mögulegt er að sjá helstu upplýsingar um bílinn sem hann kemur úr með tengslum 

fastanúmers bílsins við ökutækjaskrá. Helstu kaupendur varahluta eru verkstæði sem 

bæði þjónusta einstaklinga og tryggingafélög. Við tjónaviðgerðir má ekki nota eldri 

varahluti en sem nema aldri bílsins og gera tryggingafélög þær kröfur til verkstæða, sem 

þjónusta þau, að framkvæma viðgerðir á sem hagstæðastan hátt. Því munar oft talsvert 

miklu í verði að notast við notaða varahluti frekar en nýja. Netpartar ehf. ábyrgjast þá 

alla varahluti sem fyrirtækið selur og komi upp einhver vandamál í tengslum við varahlut 

segir Aðalheiður að þau séu langoftast leyst með því að viðskiptavinur fái að skila 

hlutnum, hvort sem hann leitast við að fá annan sambærilegan hlut eða leitar annað. 

Hjá Netpörtum ehf. starfa nú 10 manns í um 10 stöðugildum. Í stjórn sitja Aðalheiður 

og eiginmaður hennar Sigurður, en Aðalheiður er einnig framkvæmdastjóri. Sölustjóri 

sér um varahlutasöluna sjálfa og sér, ásamt Aðalheiði, um dagleg samskipti við 

viðskiptavini. Skipurit fyrirtækisins er fremur einfalt en það samanstendur af stjórn, 

verkstæðinu sjálfu og varahlutasölunni sem leidd er af sölustjóra og síðan af 

skrifstofunni sem Aðalheiður er yfir. 

Aðspurður að því hvernig reksturinn hafi gengið segir viðmælandi frá því að þegar 

reksturinn hófst hafi nýting notaðra varahluta verið í kringum 1% af öllum varahlutum. Í 

dag sé þetta hlutfall komið upp í 10%. Það hefur komið viðmælanda mínum á óvart 

hversu vel hefur í rauninni gengið. Í upphafi hafi þau litið á stofnun þessa fyrirtækis sem 

viðskiptatækifæri á árunum eftir hrun bankakerfisins hér á landi en ekki endilega búist 

við að fyrirtækið gæti haldið velli er aukin hagsæld yrði á Íslandi. Raunin hefur þó verið 

önnur og þó svo að sala nýrra bíla hafi aukist (Mbl.is, 2015) hefur að hennar sögn sala 

notaðra varahluta verið í sókn. Aðalheiður telur jafnframt að fyrirtækið sé það stærsta í 

sölu á notuðum varahlutum í bifreiðar á Íslandi í dag. 

3.4 Innleiðingarferlið 

3.4.1 Aðdragandi og framtíðarsýn 

Aðdragandi þess að stjórn fyrirtækisins fór að hugleiða innleiðingu á ISO 14001 var sá að 

þegar fyrirtækið fór í samstarf við tryggingafélögin Sjóvá og TM fyrir nokkrum árum 

síðan gerðu þau kröfu um ákveðna gæðavottun. Sú vottun var á gæðastaðli sem 

Bílgreinasambandið gefur út, kallaður BGS-staðall, en að sögn Aðalheiðar er sá staðall 

nokkurs konar minni útgáfa af ISO 9001 og tekur á gæðamálum fyrirtækja sem þjónusta 

bifreiðar hér á landi. Í kjölfarið var sá staðall innleiddur og vottaður af BSI. Það er nú álit 

viðmælenda að fyrirtækið hefði strax í kjölfarið átt að skoða innleiðingu á ISO 9001 og 

vænlegra hefði verið að hvetja fyrirtæki til að innleiða þann staðal heldur en að 

Bílgreinasambandið byggi til minni útgáfu af honum. Þetta kveikti þó áhuga hjá 

stjórninni um að skoða frekar innleiðingu á öðrum stöðlum. 

Annar stór þáttur í þessari ákvörðun er sú framtíðarsýn sem stjórn fyrirtækisins 

hefur. Hún byggir að miklu leyti á fyrirmynd frá Svíþjóð en þar starfar fyrirtækið 

Regoparts. Regoparts er töluvert umfangsmeira og stærra fyrirtæki en Netpartar ehf. og 

starfar á breiðara sviði. Það kaupir alla tjónaða bíla frá þarlendum tryggingarfélögum 

skilyrðislaust og fer það eftir ástandi, aldri og gerð bílsins hvaða ferli þeir fara í. Í fyrsta 

lagi getur bíll farið svipaða leið og hjá Netpörtum ehf. en ef hann er mjög gamall eru þeir 

varahlutir sem nothæfir eru teknir úr, skráðir og boðnir til sölu. Í öðru lagi fara ónýtir 

bílar og þeir hlutir úr öðrum bílum sem ekki er hægt að selja í endurvinnslu. Þar eru efni 

eins og kopar, ál, tölvuíhlutir og plast endurunnin á staðnum og loks seld. Í þriðja lagi fer 

þar fram partasala á eldri bílavarahlutum, varahlutum úr bílum sem ekki er hægt að 

ábyrgjast. Viðskiptavinur veit þá fyrirfram að seljandi veitir ekki ábyrgð á hlutnum og 

kaupir þá með sjálfsafgreiðslu á staðnum. Stjórnendur Netparta ehf. dreymir um að 

auka umfang rekstrarins á næstu árum í líkingu við starfsemi Regoparts. Til þess að 

takast það er þeirra mat að nauðsynlegt sé að öðlast umhverfisvottun og að betra væri 

að gera það strax til þess að umhverfisstjórnunarkerfið yxi með fyrirtækinu í stað þess 

að taka upp staðalinn seinna. Eins og Aðalheiður komst svo skemmtilega að orði þá er: 

„[...] auðveldara að ala barn vel upp heldur en að laga agavandamál hjá unglingi“. 

3.4.2 Ástæður þess að farið var út í innleiðingu 

Eins og fram hefur komið hafa erlendar rannsóknir sýnt að ástæður þess að fyrirtæki 

fara út í innleiðingu á ISO 14001 eru yfirleitt frekar í tengslum við að verða leiðandi á 

sínu sviði í umhverfismálum og að ná fram skilvirkni í rekstri heldur en að skapa 

fjárhagslegan ávinning. Þessu er Aðalheiður algjörlega sammála og segir að 

meginástæða þess að farið var út í innleiðinguna hjá Netpörtum ehf. hafi verið til þess 

að geta sýnt fram á að fyrirtækið starfaði á umhverfisvænan hátt. Að hennar mati er 

mjög erfitt að sýna fram á það nema með formlegri staðfestingu eins og ISO vottun. 

Þegar hún var spurð að því hvort hún teldi að Netpartar ehf. væri minnsta fyrirtækið á 

Íslandi sem hafi innleitt staðalinn sagðist hún telja að svo væri án þess þó að hún hefði 

um það fullkomna vissu.  

3.4.3 Vinna við innleiðingu 

Formleg vinna að innleiðingu ISO 14001:2004 staðalsins hjá Netpörtum ehf. hófst í 

febrúar árið 2015 þegar viðmælandi fór á námskeið sem haldið var af BSI á Íslandi um 

staðalinn og innleiðingu hans. Eftir það námskeið hófst eiginleg vinna við innleiðingu í 

fyrirtækinu. Viðmælandi tók það fram að helsta vinnan hafi falist í því að standa að allri 

skjölun sem staðallinn gerir kröfu um, eins og skráningum á verklagsreglum og kröfum. 

Það hafi þó ekki þurft að breyta miklu varðandi starfsemina sjálfa, þar sem stefna 

fyrirtækisins hafi frá upphafi verið að vera umhverfisvænt. Í byrjun ferlisins þurfti að 

tryggja samþykki stjórnar og Aðalheiður þurfti að vinna starfsmenn á sitt band til þess 

að tryggja að hægt að væri að ná fram sátt um markmið og leiðir að þeim. Þetta segir 

Aðalheiður ekki hafa verið erfitt, allir vildu leggjast á árarnar. Þá þurfti að móta 

umhverfisstefnu fyrirtækisins formlega og taka ákvarðanir um markmið í 

umhverfismálum og var það næsta skref fyrirtækisins. Helstu markmið sem sett voru 

fólust í að útbúa verklagsreglur fyrir ferla innan fyrirtækisins og var sérstök áhersla lögð 

á frágang, bæði spilliefna og íhluta. Þá þurfti að safna saman og fara yfir allar lagalegar 

og aðrar kröfur sem lúta að starfsemi fyrirtækisins, til dæmis lög og reglugerðir. 

 Helstu breytingar sem orðið hafa eru að starfsmenn eru reiðubúnari en áður til þess 

að leggja fram ábendingar og tjá skoðanir sínar á því sem betur má fara, en reglulega 

eru haldnir starfsmannafundir með stjórnendum þar sem rætt er um starfsemina og 

tillögur að endurbótum lagðar fram. Hjá Netpörtum ehf. var skipaður sérstakur 

umhverfisstjóri sem tekur reglulega út verkferla út frá þeim verklagsreglum sem settar 

hafa verið en hann ber, ásamt stjórn, ábyrgð á innri úttekt á framkvæmd staðalsins 

innan fyrirtækisins.  

Verklagsreglur sem gerðar voru hafa nýst mjög vel við að koma auga frábrigði sem 

ekki hafði verið tekið eftir áður. Eiginleikar og kostir PDCA hringsins koma vel í ljós þegar 

verklagsreglur sem samdar hafa verið ná ekki utan um tiltekið atvik. Þegar slíkt hefur 

gerst eru þær verklagsreglur ræddar og endurbættar og þannig eru betri reglur fyrir 

hendi þegar fyrirtækið fer í nýjan feril innan PDCA hringsins. Þetta er liður í því að 

tryggja að alltaf sé leitað stöðugra umbóta. 

3.5 Kostir og gallar innleiðingar og vottunar hjá Netpörtum ehf. 

Viðmælandi nefnir að fyrirtækið hafi frá upphafi verið rekið með tilliti til umhverfisins og 

ekki hafi þurft að lyfta grettistaki í umhverfismálum með tilkomu staðalsins. Innleiðing 

hefur þó haft í för með sér marga kosti fyrir fyrirtækið. Einn helsti kosturinn er sá að 

staðallinn fær stjórnendur til að líta á starfsemi fyrirtækisins með öðrum augum. Með 

því að skoða alla innri ferla út frá gæðavitund og ferlagreiningu er hægt að sjá hvar má 

betur fara og hvernig hægt sé að bæta skilvirkni í rekstrinum. Aðalheiður sá strax að 

starfsmenn fóru að líta á bílavarahluti sem verðmæti og hefur úrvinnsla þeirra úr bílum 

batnað heilmikið að hennar sögn. Varahlutir eru teknir úr bílum á vandaðri máta og 

betur er farið með þá sem og bílana sjálfa. Þetta skapar aukin verðmæti fyrir fyrirtækið 

þar sem betra verð fæst fyrir heillegri íhlut. Stjórnendur hafa þá strax tekið eftir bætingu 

í frágangi og úrvinnslu efna eftir að formlegar verklagsreglur voru settar á með 

reglulegum athugunum á framkvæmd þeirra.  

Annar mikilvægur kostur sem hefur komið í ljós eftir innleiðingu á staðlinum er það 

samkeppnisforskot og viðskiptavild sem fyrirtækið hefur öðlast, en stjórnendur hafa 

nýverið fundið fyrir jákvæðum utanaðkomandi áhuga á því hvernig gangi hjá svona litlu 

fyrirtæki að fara út í stórt verkefni eins og þetta. Stjórnendur hafa tekið eftir mjög 

jákvæðu viðmóti samstarfsaðila og annarra ytri hagsmunaaðila og vonast þau eftir því 

að vottun muni stuðla að enn meira samkeppnisforskoti ásamt aukinni velvild 

viðskiptavina og samstarfsaðila.  

Það kom Aðalheiði á óvart hversu umfangsmikill staðallinn var í raun. Hún bjóst alls 

ekki við allri þeirri skjölun og skriffinnsku sem staðallinn gerir kröfur um, en hann gerir 

meðal annars ráð fyrir að allar verklagsreglur og innri úttektir séu skráðar ásamt öllum 

ákvörðunum stjórnar. Mikið var um skráningar á lagalegum kröfum og öðrum kröfum, 

gerð handbóka og skráningu verkferla. Þá nefnir hún einnig að eftirfylgni taki mikinn 

tíma. Stærsti ókosturinn sem hún nefnir er hversu dýrt það er í upphafi að öðlast vottun, 

bæði sé vottunin hjá eftirlitsaðilum dýr og einnig fer mikill tími í að innleiða staðalinn 

sjálfan. Hún nefnir að það gæti reynst fyrirtækjum af þessari stærðargráðu ákveðinn 

þröskuldur.  

Það er skoðun Aðalheiðar að innleiðing á staðlinum sé alls ekki fjárhagslega 

hagkvæm, að minnsta kosti ekki til skamms tíma. Hins vegar er það hennar von að það 

forskot sem staðallinn gefur fyrirtækinu á samkeppnisaðila geti stuðlað að enn sterkari 

og betri markaðsstöðu, sem gefur fyrirheit um fjárhagslegan ávinning í framtíðinni. Hún 

telur tvímælalaust að staðallinn muni hjálpa fyrirtækinu í vexti og er það hennar von að 

framtíðarsýn þess verði að veruleika.  

Helsti stuðningsaðili Netparta ehf. við innleiðingu var vottunaraðilinn BSI, en þeir 

hafa aðstoðað fyrirtækið með námskeiði, tveimur vettvangsskoðunum og hafa auk þess 

svarað fyrirspurnum. Aðalheiður nefnir þó að stuðningurinn sé frekar dýr og greitt sé 

fyrir alla þjónustu vottunaraðilans, hversu mikil eða lítil sem hún sé á hverjum tíma.  

Þegar spurt var hvort viðmælandi myndi mæla með því við stjórnendur annarra 

fyrirtækja í svipuðum rekstri að innleiða staðalinn, var svarið á þann veg að hún myndi 

hiklaust mæla með því ef þeir vildu bæta rekstur sinn og hefðu þá sýn að efla stöðu 

fyrirtækisins. Aukin meðvitund markaðsaðila um umhverfisáhrif og aukið regluverk um 

þá hluti munu eflaust hvetja stjórnendur til þess að skoða þann möguleika enn frekar. 

3.6 Framtíðaráform 

Fyrirtækið fékk um miðjan janúar árið 2016 formlega vottun á innleiðingu ISO 

14001:2004 frá BSI á Íslandi, en lokaúttekt á starfseminni var framkvæmd í desember 

2015 af erlendum aðila fyrir hönd BSI. Stjórnendur fyrirtækisins líta jákvæðum augum á 

innleiðingu ISO 9001 í framtíðinni og er stefnan sett á það. Nýjasta útgáfa ISO 14001 

(2015) mun gera fyrirtækjum sem hafa innleitt hann auðveldara fyrir að bæta ISO 9001 

staðlinum við. Markmið fyrirtækisins í nánustu framtíð er að innleiða 2015 útgáfuna af 

14001 staðlinum og taka þá upp ISO 9001 staðalinn í kjölfarið. Ástæðan fyrir því að 2015 

útgáfa ISO 14001 staðalsins var ekki innleidd að þessu sinni er sú að hún var ekki komin 

út þegar fyrirtækið hóf innleiðingu og er enn unnið er að þýðingu hans hjá Staðlaráðinu 

(Staðlaráð Íslands, 2015b).  

4 Helstu niðurstöður og umræða 

Umhverfisstjórnunarkerfi geta, eins og rannsóknir og umfjöllunin hér að framanverðu 

hafa sýnt (sjá kafla 2.5), stuðlað að bættum rekstri fyrirtækja og hjálpað þeim að ná 

lengra í umhverfismálum en til þess þurfa þó mörg púsl að smella saman. Það sem 

merkilegt er við ISO 14001 staðalinn er að hann setur ekki fram neinar fastar kröfur um 

tiltekinn árangur í umhverfismálum, heldur er það lagt í hendur fyrirtækisins að setja sér 

markmið. 

Stjórnendur Netparta ehf. höfðu frá upphafi í huga að ef til vill væri verið að skjóta of 

hátt við að hefja innleiðingu á stórum staðli sem þessum í litlu fyrirtæki en ekki er vitað 

um fyrirtæki af sömu stærðargráðu hér á landi sem farið hefur þá leið. Þrátt fyrir það 

virðist ríkja mikil ánægja með staðalinn sjálfan og innleiðinguna á honum. 

Framkvæmdastjóri fyrirtækisins gerði sér ekki grein fyrir því í upphafi hversu stórt skref 

þetta væri en þegar litið er um öxl má sjá mikinn ávinning sem hlaust af verkefninu. Það 

helsta sem höfundur merkir af þessari athugun er hve lærdómsríkt það var fyrir 

stjórnendur að skoða innviði fyrirtækisins, grandskoða alla ferla og skrá niður 

verklagsreglur um þá. Það er bæði skoðun höfundar og viðmælanda að fyrirtæki geti 

grætt mikið á því að skoða reksturinn í gegnum nálaraugað, hvort sem markmiðið er að 

innleiða tiltekinn staðal eða ekki.  

Viðhorf og vilji starfsmanna virðast skipta mjög miklu máli og mikilvægt er að notkun 

á staðlinum verði hluti að daglegum þætti í rekstri fyrirtækisins ef hann á að skila árangri 

(sjá kafla 2.5). Hjá Netpörtum ehf. ríkti stuðningur við hugmyndir stjórnenda og 

starfsmenn tóku virkan þátt í innleiðingarferlinu. Það er krafa staðalsins að sátt verði að 

ríkja hjá starfsmönnum við ferlið í heild sinni og ekki er hægt að telja að árangur geti 

náðst án þess (sjá kafla 2.4.3). Samfélagsleg ábyrgð fyrirtækisins og ímynd þess út á við 

var þá sterkur hvati á þessari vegferð og skipti það miklu máli að verða fremst í flokki 

umhverfismála meðal jafningja, þetta er í samræmi við niðurstöður alþjóðlegra 

kannana. 

Fjárhagslegi þátturinn vegur þó þungt og miðað við hversu dýrt það er að fara út í 

innleiðingu á staðli sem þessum verður að telja það mögulega hindrun sem geti fælt 

stjórnendur annarra fyrirtækja frá því að skoða innleiðingu. Þó er það skoðun höfundar 

að með innleiðingu geti fyrirtæki séð fram á fjárhagslegan ávinning í framtíðinni með því 

að ná fram hagræðingu í rekstri og vera leiðandi í umhverfismálum. Jafnframt má aftur 

minna á niðurstöðu rannsóknar Summers og Raines frá 2002 (kafli 2.5) að innleiðing á 

staðlinum hafi raunverulega skilað fyrirtækjum sparnaði í rekstri þegar á leið.  

Skriffinnska og skjölun var víðtækari þáttur en stjórnendur áttu von á en alls ekki 

óyfirstíganlegt atriði. Höfundur merkir einnig að til þess að hægt sé að ná árangri í 

verkefni eins og þessu verður einhver að vera leiðtoginn sem dregur vagninn áfram og 

fær aðra starfsmenn á sitt band. Það er þá skoðun höfundar að með því að taka 

staðalinn upp snemma á vaxtarstigi fyrirtækis sé hægt að ná meiri árangri með 

innleiðingu heldur en ella, ýmsir kostir hljóta að fylgja því að staðallinn vaxi með 

fyrirtækinu og að ferlar taki breytingum samfara því.  

Með því að notast við staðal sem þennan og vera meðvitaðir um hvernig hann getur 

hjálpað fyrirtækjum að halda áfram að ná árangri er það mat höfundar að stjórnendur 

ættu ávallt að gera kröfu til starfsmanna um að gera betur í dag en í gær. Þessi athugun 

á árangri innleiðingar hjá Netpörtum ehf. sýnir að með því að skoða ferla, búa til 

verklagsreglur og endurbæta starfsemina er hægt að koma auga á vandamál sem ekki 

hefði endilega verið tekið eftir og ætti það að virka sem hvatning til þess að finna enn 

fleiri vandamál og gera enn betur. Til þess að það takist er mikilvægt að vottun á 

stöðlum sé ekki lokamarkmið fyrirtækja með innleiðingu. Höfundur metur það svo að 

stjórnendur verða að halda áfram að beita staðlinum eftir að vottun hefur fengist. 

Þannig verða staðlar ekki merkingarlaust plagg sem ekki er lengur unnið eftir. 

Sú rannsóknarspurning sem lagt var af stað með var hvort það hafi borgað sig fyrir 

fyrirtæki af þeirri stærðargráðu sem Netpartar ehf. er að innleiða ISO 14001 staðalinn. 

Svarið í tilviki Netparta ehf. er hiklaust að það hafi borgað sig þar sem mikill 

ávinningur hefur hlotist af innleiðingunni. Hins vegar er ekki hægt að alhæfa þá 

niðurstöðu yfir á önnur fyrirtæki. Höfundur metur það svo að drifkraftur 

framkvæmdastjóra fyrirtækisins og sátt meðal starfsmanna hafi verið lykilþáttur í þeirri 

auknu velgengi sem fyrirtækið hefur tekið eftir.  

5 Lokaorð 

Ljóst er að það er stórt skref fyrir lítið fyrirtæki að taka upp umfangsmikinn alþjóðlegan 

staðal og hafa rannsóknir sýnt að sum fyrirtæki sem hefja innleiðingu hafa gefist upp (sjá 

kafla 2.5). Merkilegt er að ákveðið hafi verið að taka það skref í þessu litla fyrirtæki á 

Selfossi. Með þeirri vitundarvakningu í umhverfismálum sem hefur orðið og enn er í 

gangi fylgja auknar kröfur á fyrirtæki frá almenningi, markaðsaðilum og stjórnvöldum 

um að þau hagi rekstri sínum í þágu umhverfissjónarmiða. Staðlar geta hjálpað til að ná 

árangri í þessum málum eins og niðurstöður alþjóðlegra kannana sýna og greinilegt er 

að samstaða þarf að ríkja innan fyrirtækis ef vel á að takast.  

Stjórnendur telja það hafa verið þess virði að fara út í innleiðingu. Vinnulag og ferlar 

hafa verið bættir, staðallinn hefur vakið utanaðkomandi áhuga og telja stjórnendur að 

hann muni hjálpa fyrirtækinu að vaxa í framtíðinni. Helstu hindranir í innleiðingarferlinu 

eru að það kostar mikið, tekur mikinn tíma og krefst mikillar skjölunar. Næstu skref 

fyrirtækisins verða að skoða möguleikann á innleiðingu nýjustu útgáfu ISO 9001 

gæðastjórnunarstaðalsins og verður spennandi að sjá hvernig fyrirtækið mun halda 

áfram að þróast.  

Niðurstöður þessar athugunar eru nokkuð í takti við aðrar rannsóknir sem gerðar 

hafa verið um þetta efni og fjallað var um fyrr í textanum í kafla 2.5. Helsti hvatinn að 

innleiðingu var að gera betur en aðrir í umhverfismálum og hefur innleiðing stuðlað að 

aukinni skilvirkni og betri verðmætasköpun innan fyrirtækisins. Starfsmenn hafa verið 

virkir í þátttöku og hefur það vegið þungt í innleiðingarferlinu. Það sem samræmist ekki 

niðurstöðum annarra kannana er sá fjárhagslegi ávinningur sem sumir aðilar hafa séð en 

Netpartar ehf. ekki. Of snemmt er þó að draga þá ályktun að slíkur ávinningur muni ekki 

nást þar sem stutt er liðið frá innleiðingu og vottun í tilfelli Netparta ehf. 

Eftir að hafa kynnst umhverfi staðla og vottunar og fengið innsýn í hvernig gengið 

hefur við innleiðingu innan fyrirtækis er það skoðun höfundar að allir stjórnendur 

fyrirtækja sem hugnast það að standa sig betur á sviði gæða- og umhverfismála gætu 

haft hag af því að skoða fyrirtækið sjálft út frá þeirri hugmyndafræði er liggur að baki 

stöðlunum sem fjallað var um. Út frá því væri þá hægt að skoða hvort leggja ætti af stað 

í það verkefni að öðlast formlega vottun.  

Fróðlegt verður að fylgjast með því hvernig íslenskum fyrirtækjum sem fara út í 

innleiðingu á stöðlum sem þessum muni reiða af á sinni leið. Tækifærin til þess að bæta 

rekstur og stuðla að aukinni samfélagslegri ábyrgð eru víða og geta staðlar hjálpað 

fyrirtækjum að komast á þann stað sem þau stefna á. Auk þess gerir vottun þeim kleift 

að sýna út á við að þau starfi eftir ákveðnum ferlum og hugmyndafræði. 

Mjög lærdómsríkt var að skoða þetta viðfangsefni út frá fræðilega þættinum og fá 

svo að sjá hvernig hann tengist raunverulegri framkvæmd. Má þar nefna hvernig ISO 

14001 staðallinn og hugsunin að baki stöðugum umbótum getur raunverulega skilað 

árangri. Staðlar eru kannski ekki viðfangsefni sem heillar marga en höfundur er mun 

jákvæðari og áhugasamari um þá eftir vinnu við þetta verkefni. Mun það án vafa nýtast 

vel á vinnumarkaði í framtíðinni að hafa kynnst þessum heimi. Höfundur vonast til þess 

að niðurstöður þessarar könnunar um starfsemi Netparta ehf. geti gefið stjórnendum 

íslenskra fyrirtækja ákveðna sýn yfir þá þætti sem skipta máli og hvaða kosti og 

vankanta innleiðing á ISO 14001 staðlinum getur haft í för með sér.  

Ætli fyrirtæki sér að fara út í innleiðingu á ISO 14001 eða öðrum sambærilegum 

stöðlum þarf vilji stjórnenda og starfsmanna að vera fyrir hendi. Þá þurfa stjórnendur að 

vera tilbúnir til þess að verja miklum tíma og umtalsverðum fjármunum til þess að 

öðlast vottun og ná árangri. Stjórnendur þurfa að skuldbinda sig til þess að ná fram 

stöðugum umbótum í hvívetna og skiptir þar rýni þeirra á ferlum og umbætur á þeim 

mestu.  

